
Uunga siunnersuut: Inissiani attartortittakkani ineqarnermut tapiissutit pillugit 

Inatsisartut inatsisaannut allannguut nr. xx  xx. xxx 2017  

(Ineqarnermut tapiissutit, aapparisap aapparisatulluunniit inooqatigisap toqukkut 

qimagunnerani, atukkatigulluunniit allanngortoqarnerani) 

(Isumaginninnermut, Ilaqutariinnermut, Naligiissitaanermut Inatsisinillu Atuutsitsinermut 

Naalakkersuisumit saqqummiunneqartoq) 

 

pillugu 

 

Ilaqutariinnermut Peqqissutsimullu Ataatsimiititaliap 

 

siunnersuutip aappassaaneerneqarneranut 

 

ISUMALIUTISSIISSUTAA 

 

 

Ataatsimiititaliap suliarinninnermini kingullermik ilaasortarai: 

 

Inatsisartunut ilaasortaq Laura Táunâjik, Siumut, siulittaasoq 

Inatsisartunut ilaasortaq Nivi Olsen, Demokraatit, siulittaasup tullia 

Inatsisartunut ilaasortaq Jess Svane, Siumut 

Inatsisartunut ilaasortaq Mala Høy Kuko, Siumut 

Inatsisartunut ilaasortaq Debora Kleist, Inuit Ataqatigiit 

Inatsisartunut ilaasortaq Mimi Karlsen, Inuit Ataqatigiit 

Inatsisartunut ilaasortaq Bendt B. Kristiansen, Inuit Ataqatigiit 

 

UKA 2017-imi ulloq 29. september 2017-imi siullermeerinninnerup kingorna 

ataatsimiititaliap siunnersuut sukumiinerusumik misissorpaa. 

 

Siunnersuutip imarisaa siunertaalu 

Inissiani attartortittakkani ineqarnermut tapiissutit pillugit Inatsisartut inatsisaanut nr. 23-mut, 

7. december 2015-imeersumut allannguutissatut siunnersuut saqqummiunneqarpoq. 

 

Inoqutigiinni ineqarnermut tapiissutinik pissarsisartuni aappaasup aapparisatulluunniit 

inooqatigisap toqukkut qimagunneratigut imaluunniit atukkat allanngornerisigut inoqutigiinni 

najugaqartut ikileriarnerisigut inoqutigiit aningaasaqarnikkut atukkatigulluunniit 

naapertuutinngitsumik inissinnginnissaasa qulakkeerneqarnissaat siunnersuutikkut 

qulakkeerniarneqarpoq. 

Tamanna pissaaq attartortup, inissiamut attartortittakkamut najugaqartut inillu 

amerlassusissaannut piumasaqaatinik naammassinnittumut nuunnissamik qinnuteqareerluni 

nuunnissaata attartortitsisartumiluunniit allami inimik attartugassarsinissaata tungaanut, 

piffissami naammaginartumik sivisussusilimmi ineqarnermut tapiissutisisinnaatitaaneratigut. 

Toqukkut qimaguttoqarnerata atukkalluunniit allannguuteqarnerata kingorna attartortoq 

siunnersuut aqqutigalugu aallaqqaammut qaammatini arfinilinni, tamatumalu kingorna 

maleruagassat erseqqinnerusumik siunnersuutigineqartut naapertorlugit atukkatigut 

allannguutaasup pinerata kingorna qaammatit 24-t tikillugit ineqarnermut 

tapiissutisisinnaatitaassaaq. 

 

Siunnersuutip 1. januar 2018-imi atuutilernissaa siunnersuutigineqarpoq. 

 

Siunnersuutip Inatsisartunit siullermeerneqarnera 

Saqqummiussissutip saniatigut Siumut, Inuit Ataqatigiit, Demokraatit aammalu Partii Naleraq 

oqaaseqaatinik saqqummiussipput. Allannguutissatut siunnersuutigineqartoq partiinit tamanit  

taperserneqarpoq. 

 

Tamanna tunngavigalugu Ilaqutariinnermut Peqqissutsimullu Ataatsimiititaliamit 

erseqqinnerusumik suliarineqartussanngorlugu siunnersuut innersuunneqarpoq. 

 

Tusarniaanermit akissutit 

Siunnersuut piffissami ulloq 16. maj 2017-imit ulloq 15. juni 2017-imut tusarniutigineqarpoq 

aammalu piffissami tassani tusarniaavimmi www.naalakkersuisut.gl-imi tamanut 

saqqummiunneqarluni. 

 

Tusarniaaneq ataatsimiititaliamit tusaatissatut tiguneqarpoq tusarniaanermullu akissutit 

qujassutigineqarlutik. 

 

Ataatsimiititaliap siunnersuummik suliarinninnera 

Siunnersuut partiinit Inatsisartunullu ilaasortanit ilassilluarneqartoq ataatsimiititaliamit 

maluginiarneqarpoq. 

 

Allannguutissatut siunnersuutigineqartoq ataatsimiititaliamit ilassilluarneqarpoq 

isumaqarlunilu allannguutissatut siunnersuuteqarnermi tunuliaqutaasoq ilalernarlunilu 

tunngavissaqarluartoq. 

 

Ineqarnermut tapiissutit meeqqanullu tapit pillugit maleruagassanik iluarsaaqqinnissaq, 

naleqqussaanissaq nutarterinissarlu siunertaralugit iliuuseqartoqartoq Ilaqutariinnermut, 

Isumaginninnermut, Naligiissitaanermut Inatsisinillu Atuutsitsinermut Naalakkersuisumik 

ingerlaavartumik oqaloqateqartarnermigut ataatsimiititaliap ilisimavaa, taamaaliornikkut 

isumaginninnikkut qulakkeerinnissutit pillugit maleruagassat taakku pisariaqartitsinerpaanut 

http://www.naalakkersuisut.gl-imi/

tunngatinneqarsinnaaqqullugit aammalu sulinerup imminut akilersinnaanissaanik imminullu 

pilersornissamik naalakkersuinikkut kissaateqarnermut akerlioqqunagit. Ataatsimoortumik 

iliutsit isumaginninnikkut oqimaaqatigiissaagaappata aammalu inoqutigiinnut ilaqutariinnullu 

pisariaqartitsinerpaanut sammititaappata ataatsimiititaliamit pitsaasutut isigineqarput. 

 

Ineqarnermut tapiissutinik agguaassisarnerup nutarterneqarnissaanik pisariaqartitsineq 

aammalu ineqarnermut tapiissutit pillugit naatsorsueriaatsinik nutaanik pisariaqartitsineq 

Sanaartornermut Ataatsimiititaliamit arlaleriarluni aamma erseqqissaatigineqartarsimavoq. 

Ineqarnermut tapiissutit, ineqarnermut akiliutinik aalajangersaasarnerup, akiligassatigut 

kinguaattoorutit, iluarsaanissamik pisariaqartitsinerup, kiassarnermut aningaasartuutit il.il. 

kiisalu taakku inuuniarnikkut kingunerisassaat akornutaasinnaasullu ataqatigiinnerat 

Sanaartornermut Ataatsimiititaliamit pissanganartunik soqutiginartunillu 

isumaliutersuutigineqarput. Ilaatigut siunnersuutinut ukununnga Sanaartornermut 

Ataatsimiititaliap oqaaseqaatai isummersuutaalu innersuussutigineqarsinnaapput: UKA 

2016/60 aamma UPA 2017/47 aamma UPA 2017/183.  

 

Ilaqutariinni inoqutigiinniluunniit ilaannik napparsimasoqarnerani ilaqutariit inigisaminnit 

nuuttariaqaleqqunagit taama pisoqarnerani ineqarnermut tapiissutinik 

qulakkeerinnittoqartariaqartoq Partii Naleqqamit oqaatigineqarmat siunnersuutip matuma 

siullermeerneqarnerani ataatsimiititaliamit maluginiarneqarpoq. 

 

Ataatsimiititaliamit erseqqissarneqassaaq napparsimasoqarnera pissutigalugu 

angerlarsimaffiup qimakkallarnera aalajangersimasumik inigisamik qimatsinerunngimmat, 

taamaalillunilu aamma ineqarnermut tapiissutisisinnaanermik annaasaqarfiunngimmat 

ataatsimiititaliamit erseqqissarneqassaaq. Aamma taamaappoq sulinngiffeqarneq 

assigisaalluunniit pissutigalugit inigisamik qimatsigallarnermi. 

 

Napparsimanerli pissutigalugu angerlarsimaffiup sivisunerusinnaasumik 

qimakkallartariaqarnera aammalu napparsimanerup nassatarisaanik sulinermi 

isertitassaagaluanik annaasaqarneq aningaasartuuteqarnerulernerlu napparsimasumut 

taassumalu qanigisaanut ilaqutaanullu aningaasaqarnikkut annertuumik kinguneqartarlunilu 

artukkiisarpoq. Tassa ilaqutariit napparsimanermik sunnertisimaneqarnerisa saniatigut. 

Ajornartorsiut taanna naalakkersuinikkut suli eqqumaffigineqartuassaaq, taamaaliornikkut 

atukkatigut atornartorsiorfimmi aningaasatigut tapersersorneqarnissamut, 

oqilisaanneqarnissamut taarsiissuteqarfigineqarnissamullu iliuusissanik aaqqiissutissanillu 

atorsinnaasunik nassaartoqarsinnaaqqullugu. Ajornartorsiummut tassunga immikkut ittumut 

immikkut sammititamik aningaasaateqarfiliornikkut aaqqiisoqarsinnaanersoq 

Naalakkersuisunit misissorneqassasoq siullermeerinninnermi Ilaqutariinnermut, 

Isumaginninnermut, Naligiissitaanermut Inatsisinillu Atuutsitsinermut Naalakkersuisup 

paasissutissiissutigigaa ataatsimiititaliamit maluginiarneqarpoq. Ineqarnermut tapiissutit 

pillugit siunnersuummut matumunnga atatillugu ajornartorsiutaasinnaasut aaqqiissutissaannik 

Naalakkersuisut ujartuinerminnik ingerlatsiinnarnissaat ataatsimiititaliamit 

kaammattuutigineqassaaq. 

 

Ineqarnermut tapiissutit pillugit ilitsersuutip nutarterneqarnissaata Naalakkersuisunit 

qulakkeerneqarnissaa ataatsimiititaliamit kaammattuutigineqarpoq, taamaaliornikkut 

matumani maleruagassiarineqartut ilitsersuummut ilanngunneqarsinnaaqqullugit. 

 

Siunnersuutip aningaasaqarnikkut kingunerisassai 

Siunnersuutip piviusunngortinneqarnerani aningaasaqarnikkut kingunerisassat 

siunnersuummut nalinginnaasumik nassuiaatini allaaserineqarput. Tassani allassimavoq 

ineqarnermut tapiissutit pillugit inatsisip allannguutissaatut siunnersuutigineqartut pisortat 

ineqarnermut tapiissutinut aningaasartuutaanut annertunerusumik sunniuteqartussaanngitsutut 

Aningaasaqarnermut Akileraartarnermullu Naalakkersuisoqarfimmit nalilerneqartut, tassa 

allannguutissatut siunnersuutigineqartoq inunnut ikittuinnarnut tunngasutut nalilerneqarmat, 

tamatumalu saniatigut nalilerneqarluni aningaasartuutissat taakku killeqartut attartortup 

ineqarnermut tapiissutinik annaasaqarnermini maanna inissiarisaminit anisitaanerani 

isumaginninnermut inisseqqinneqarneranullu pisortat aningaasartuutigiunnagaasa 

sipaarutigineqarnerisigut tamakkiisumik matussuserneqassasut. 

 

Siunnersuutip aningaasaqarnikkut kingunerisassaatut saqqummiunneqartut ataatsimiititaliamit 

tusaatissatut tiguneqarput. 

 

Ataatsimiititaliap inassuteqaatai  

Siunnersuutip taama iluseqartillugu akuerineqarnissaa ataatsimiititaliamit isumaqatigiittumit 

inassutigineqarpoq. 

 

Taama oqaaseqarluni isumaliutissiissumilu allassimasutut paasinnilluni ataatsimiititaliap 

siunnersuut aappassaaniigassanngortippaa. 

Mala Høy Kuko 

 

 

 

 
 

 
Debora Kleist 

 
 

 
 

 
 

              Mimi Karlsen     Bendt B. Kristiansen 

 
 


